
Útdráttur  

Í skýrslunni er gerð grein fyrir niðurstöðum fuglatalninga í fólkvanginum Krossanesborgum á Akureyri vorið 

2025. Um er að ræða sjöttu heildartalningu fugla á svæðinu, en fyrri talningar fóru fram á fimm ára fresti frá 

árinu 1998. Markmið rannsóknarinnar var að leggja mat á útbreiðslu og fjölda varpfugla í fólkvanginum og bera 

niðurstöður saman við fyrri talningar. 

 

Athuganir fóru fram í maí og júní 2025 og voru framkvæmdar með blöndu mismunandi aðferða, m.a. 

heildartalningu karra, talningum á tjörnum, sniðtalningum og kortlagningu máfavarps. Skráðar voru alls 25 

tegundir varpfugla í fólkvanginum, sem er sami fjöldi og í síðustu talningu árið 2018. Heildarfjöldi varppara var 

metinn 585 pör, sem er fækkun um tæplega 200 pör frá árinu 2018. Fækkunin skýrist að mestu af samdrætti í 

stofnum hettumáfa og sílamáfa. 

Niðurstöður sýna áframhaldandi fjölgun grágæsar og silfurmáfs, auk þess sem álft reyndist nýr varpfugl á 

svæðinu. Aftur á móti hélt áfram fækkun hjá nokkrum vaðfuglategundum, m.a. spóa, jaðrakani og stelki, sem 

samræmist þróun á landsvísu. Breytt gróðurfar, aukin útbreiðsla kjarr- og skóglendis og aukin umferð um 

svæðið eru talin hafa veruleg áhrif á samsetningu fuglastofna í fólkvanginum. 

 

Vöktunin í Krossanesborgum, sem staðið hefur í nærri þrjá áratugi, veitir einstaka innsýn í langtímabreytingar 

fuglalífs á friðlýstu svæði og undirstrikar mikilvægi þess að regluleg fuglatalning verði áfram viðhaldið til 

framtíðar. 

1 INNGANGUR 

Í skýrslu þessari er gerð grein fyrir talningu á fuglum í fólkvanginum Krossanesborgum á Akureyri 

vorið 2025. Þetta er sjötta talningin í borgunum að beiðni Akureyrarbæjar. Talið hefur verið að 

jafnaði á fimm ára fresti og fóru fyrri talningar fram á árunum 1998, 2003, 2008, 2013 og 2018 

(Sverrir Thorstensen og Þorsteinn Þorsteinsson, 1999, 2003, 2008, 2013, 2018). 

)JGKK9F=K:GJ?AJ NGJM >JAǷDǫKL9J K=E >ƠDCN9F?MJ Ǹ9FF Ґҕӄ B9Fǐ9J ҐҎҎғӄ Ӕ+9JCEAǷ N=JF<MF9JAFF9J 

var að vernda svæði til  útivistar almennings, náttúruskoðunar og fræðslu. Auk þess er verndaður 

mikilvægur varpstaður fjölda fuglategunda, búsvæði sjaldgæfra plöntutegunda og sérstæðar 

B9JǷEQF<9FAJ G? Ǹ9FFA? KLMǷD9Ƿ 9Ƿ N9JǷN=AKDM Dź>>JŌǷAD=?J9J G? B9JǷ>JŌǷAD=?J9J >BƣD:J=QLFAӑ

(Auglýsing um Dag umhverfisins, 23. apríl 2007). Friðunin er í anda Staðardagskrár 21 sem Akureyri 

hefur tekið virkan þátt í hér á landi. 

Öll kort af útbreiðslu varpfugla í Krossanesborgum má finna í 1. viðauka, staðsetningar sniða og 

hnit þeirra eru í 2. viðauka og fræðiheiti fuglategunda sem nefndar eru í skýrslunni er að finna í 3. 

viðauka. 

2 AÐFERÐIR 

2.1 Lýsing svæðis 

Fólkvangurinn í Krossanesborgum er 1,15 km2 að flatarmáli. Mörk svæðisins og helstu örnefni eru sýnd 
á mynd 1. Frá síðustu talningu hefur verið haldið áfram með gerð göngustíga út frá bílastæðinu sunnan 

Hundatjarnar og sett hafa verið upp 14 fræðsluskilti með upplýsingum um fugla, plöntur, jarðfræði, 

eyðibýlið Lónsgerði, áveituskurð og stríðsminjar. Þar sem gengið er inn á svæðið frá syðra bílastæði 

hefur verið settur upp teljari. Á tímabilinu 1. janúar til 31. desember 2025 skráði teljarinn alls 7041 ferð, 
til samanburðar fóru 5970 manns fram hjá honum árið 2018 þegar síðustu talningar fóru fram. Til 

viðbótar þessum fjölda má gera ráð fyri að tugir eða jafnvel hundruð hafi farið inn á svæðið frá eldra 

bílastæði við Miðás. 

Birki- og víðiskógurinn heldur áfram að dafna og nú er svo komið að víða er kominn þéttur skógur í 
jöðrum mýra og víða í mólendinu. Reynitrjám hefur fjölgað verulega og stærstu trén eru nú komin vel 

yfir fjóra metra. Á nokkuð mörgum stöðum sunnarlega í borgunum fundust sjálfsánar stafafurur og var 

sú stærsta vel á annan metra. Í miðjum borgunum er hávaxin ösp og er hún farin að dreifa sér með 

rótarskotum. Útbreiðsla lúpínu er samfelld meðfram Lóninu og einnig eru stórar breiður af henni bæði 
sunnan og austan við Lónsgerði. Meðfram neðri hluta Lónsins er þétt breiða af skógarkerfli og hann er 

nú farinn að dreifast víða um friðlandið.  

1. mynd. Fólkvangurinn Krossanesborgir, afmörkun og gönguleiðir. Kort úr skýrslu um fuglalíf í Krossanesborgum frá 2018.   

2.2 Rannsóknir á vettvangi 

Athuganir fóru fram í nokkrum lotum á tímabilinu 12. maí til 14. júní 2025 (1. tafla). Fyrri athuganir 
fóru fram á svipuðum árstíma þannig að eldri gögn eru vel sambærileg. Mismunandi aðferðir voru 
notaðar við könnun fuglalífsins og fóru þær fyrst og fremst eftir gróðurfari og tegundum. Að mestu 
voru notaðar sömu aðferðir og í fyrri talningum (sbr. skýrslur frá 1998, 2003, 2008, 2013 og 2018). 

 

Athuganir voru skráðar beint inn í forritið Field Maps með staðsetningu, tegundaheiti, atferli, fjölda 

einstaklinga og hreiðurstað ef við átti en forritið skráir gögnin beint inn í gagnagrunna 

Náttúrufræðistofnunar. Máfa á hreiðrum er unnt að telja með fjarsjá úr fjarlægð, einnig voru vörp 

gengin og hreiður talin eða fuglar sem voru fældir upp. Stormmáfar, sílamáfar, silfurmáfar og 

svartbakar voru taldir af góðum útsýnisstöðum í hæfilegri fjarlægð þannig að fuglarnir fældust ekki. 

Auðvelt er að sjá yfir allt svæðið af nokkrum völdum stöðum. Hettumáfarnir við Hundatjörn og 

Djáknatjörn gera hreiður sín í sefinu við tjarnirnar. Notast var við flygildi við talningu hettumáfa við 

Djáknatjörn en þeir voru taldir af útsýnisstað við Hundatjörn. Til þess að fá heildarfjölda varppara 

er stuðst við svokallaðan viðvistarstuðul. Hjá hettumáfum er fjöldi fugla margfaldaður með 0,61 til 

að fá fjölda para (Ævar Petersen og Sverrir Thorstensen, 1993). 

Rjúpukarrar voru taldir í annarri viku í maí þegar þeir eru sestir upp og láta mikið á sér bera. Gert er 

ráð fyrir jafnri skiptingu kynja á þessum tíma og karrar sem hafa verið drepnir á svæðinu um vorið 

eru því taldir með. Fjöldi karra, lifandi eða dauðir, samsvarar fjölda para (Ólafur K. Nielsen o.fl., 

2004). 

Ekki var notast við svokallaða Ӕdósasnúruaðferðӑ líkt og venjan hefur verið í talningum í 

Krossanesborgum. Ástæða þess er að trjágróður hefur vaxið mikið á svæðinu á undanförnum árum og 
því er ekki lengur hægt að notast við aðferðina þar sem ekki er hægt að draga 25 metra kaðal lengur 
yfir allt svæðið líkt og áður. Því þurfti að breyta um aðferð og voru lagðar sniðlínur yfir allt svæðið í 

staðin. Þannig færist áherslan frá því að finna öll hreiður yfir á að leggja mat á atferli fugla og út frá því 
áætla hvort um varpfugla á svæðinu sé að ræða eða ekki. Því þarf að gæta þess að niðurstöður 

sniðtalninga 2025 eru ekki að fullu samanburðarhæfar við eldri talningar en gefa eftir sem áður góða 
mynd af fuglalífi og varpfuglum svæðisins.  

 

Sniðtalningarnar voru notaðar til að meta varpstofna vaðfugla og spörfugla (sbr. Ævar Petersen og 

Sverrir Thorstensen, 1993b). Svæðið var allt gengið með 100 metra millibili og horft hornrétt út frá 
sniðlínu. Í heildina voru gengin 19 snið sem liggja vestur-austur innan fólkvangsins. Hnit upphafs- og 
lokapunkta talningarsniða ásamt yfirlitsmynd af sniðum má finna í 2. viðauka, á 14. mynd og í 6. töflu. 

Fyrir hvern séðan fugl var skráð staðsetning ásamt því að tegund og atferli voru skráð. Athuganir voru 
skráðar niður jafnóðum ásamt lýsingu á veðri og hvenær dags snið voru gengin.  
 
Ýmsar tegundir, m.a. heiðlóur og spóar, gefa með atferli sínu greinilega til kynna óðul sín, sem gerir 

það að verkum að auðvelt er að leggja mat á þéttleika þeirra með sniðtalningum. Fyrir aðrar 

tegundir getur verið erfitt að leggja mat á fjölda varppara út frá sniðtalningum, t.d. flestar 

andategundir, óðinshana og sjaldgæfar tegundir líkt og branduglu. Sennilegt er að einnig sé fjöldi 

hrossagauka og jaðrakana vanmetinn í sniðtalningum. Talningar fóru fram að morgni þegar virkni 

óðalsbundinna fugla er mest til þess að hámarka líkur á að allir fuglar sjáist og voru sniðtalningar 

því framkvæmdar frá kl. 5:30ӛ8:30 á morgnanna (Brynja Davíðsdóttir, 2010). Hér er gert ráð fyrir því 

að hver syngjandi þúfutittlingur tákni eitt par. Auðvelt er að staðsetja þúfutittlinga þegar þeir eru 

að bera æti í unga í hreiðri. Aðrir spörfuglar, skógarþrestir, steindeplar og snjótittlingar gefa vel til 

kynna óðöl sín, sérstaklega áður en kvenfuglinn er lagstur á.  

Til að vega upp á móti vanmati á öndum með sniðtalningum voru endur taldar nokkrum sinnum á 

tjörnunum og við þær. Fyrir varptíma og eins á meðan kollurnar eru að verpa sjást pörin iðulega 

saman, en eftir að álega hefst sjást steggirnir eingöngu. Skúfönd, hávella og toppönd eru kafendur 

sem verpa að jafnaði seinna en buslendur (stokkönd, rauðhöfðaönd o.fl.). Því var farið þrisvar 

sinnum að telja endur á tjörnum til þess að gæta þess að mat væri lagt á útbreiðslu anda í 

Krossanesborgum óháð varptíma þeirra. 

1. tafla. Yfirlit yfir vettvangsathuganir vorið 2025 til að meta fuglalíf Krossanesborga 

Dagsetning            Útekt Athugasemdir 

13. maí  Rjúpa Talningu stýrt af Sverri Thorstensen. 

12. maí  Endur Endur taldar á tjörnum og í nágrenni þeirra.  

24. maí  Hettumáfur Hreiður við Djáknatjörn og Hundatjörn. 

25.ӛ29. maí  Sniðtalningar Snið gengin alla daga frá 5:30-8:30 

30. maí  Máfar Útbreiðsla stormmáfa, silfurmáfa, sílamáfa og svartbaka kortlögð. 

31. maí  Endur Endur taldar á tjörnum og í nágrenni þeirra. 

14. júní Endur Endur taldar á tjörnum og í nágrenni þeirra. 

3 NIÐURSTÖÐUR 

Hér er gerð grein fyrir þeim fuglategundum sem skráðar voru við vettvangsathuganir í 
Krossanesborgum sumarið 2025. Dreifing varppara er sýnd á kortum í 1. viðauka og á 7.ӛ13. mynd.  

3.1 Rjúputalningar 

Rjúpa Lagopus muta 
Karrar voru komnir á óðul sín fyrir miðjan apríl og þeim fjölgaði ört fram í byrjun maí. Í 

Krossanesborgum er árlegt talningarsvæði rjúpna og að þessu sinni fór talning fram 13. maí. Alls 

fundust 45 karrar sem er mesti fjöldi rjúpna sem sést hefur í borgunum frá upphafi talninga. Fjöldi 

karra að vori segir fyrir um fjölda varppara (Ólafur K. Nielsen o.fl., 2004). Allar niðurstöður úr 

árlegum rjúpnatalningum eru aðgengilegar á vef Náttúrufræðistofnunar þar sem þær eru 

uppfærðar árlega. 

3.2 Talningar á tjörnum 

Lómur Gavia stellata 
Lómur sást í fyrsta sinn í talningum í Krossanesborgum þegar einn fugl sást á Hundatjörn 14. maí. Hann 
reyndist þó ekki vera varpfugl á svæðinu. 

 

Flórgoði Podiceps auritus 
Vorið 2025 sást einn flórgoði á Djáknatjörn 26. maí í sniðtalningum og aftur einn fugl á sömu tjörn 31. 
maí (8. mynd).  Par sást tvívegis á Hundatjörn 29. maí og 2. júní (Sverrir Thorstensen, dagbók).  
 

Álft Cygnus cygnus 
Álftapar verpti við Djáknatjörn. Fugl sást liggja á hreiðri í talningu 12. maí og aftur 31. maí. Álft er 

nýr varpfugl í Krossanesborgum og hefur orpið árlega við Djáknatjörn frá árinu 2021 (Sverrir 

Thorstensen, dagbók). Árið 2025 virtist parið ekki hafa komið ungum á legg, mögulega vegna 

slagveðurs sem gerði í byrjun júní (Veðurstofa Íslands, 2025). 

2. tafla. Fuglategundir sem skráðar voru við talningar á tjörnum í Krossanesborgum sumarið 2025. 

Tegund Heildarfjöldi  Kvenfuglar Karlfuglar Ungar 

12. maí 2025     

Álft 

 

 

2 1 1  

Grágæs 11    

Rauðhöfðaönd 4 1 3  

Urtönd 2  2  

Stokkönd 6  6  

Skúfönd 5 2 3 

 

 

Óðinshani 3  

 

3 

 

 

31. maí 2025     

Flórgoði 2    

Álft 2    

Grágæs 33    

Rauðhöfðaönd 4  4  

Urtönd 2  2  

Stokkönd 11 2 1 8 

Skúfönd 6 2 4  

Óðinshani 4  4  

14. júní 2025     

Lómur 1    

Grágæs 5    

Urtönd 3 1 2  

Stokkönd 7 1 6  

Skúfönd 3 1 2  

Óðinshani 2  2  

 

 

Grágæs Anser anser 
Grágæsir voru mættar í Krossanesborgir um miðjan apríl og fjölgaði þeim fram í byrjun maí. Við 

talningar á tjörnum 12. maí sáust 14 grágæsir á Hundatjörn og tvær á Djáknatjörn. Við talningu 31. 

maí voru 14 grágæsir á Hundatjörn og 19 á 

Djáknatjörn. Í síðustu talningunni, 14. júní, voru 

fjórar grágæsir á Hundatjörn og ein á Djáknatjörn. 

Fyrstu hreiðrin fundust 15. maí. Athygli vakti hvað 

mörg hreiður fundust í miklum gróðri og undir 

trjám og runnum (2. mynd). Alls fundust 42 

hreiður á tímabilinu 15. maí til 4. júní og í heildina 

sáust 76 grágæsir. Langflest hreiðrin fundust við 

sniðtalningar en nokkur í öðrum 

vettvangsferðum.  

Meðalfjöldi eggja í hreiðri var 4,3 (n = 18, bil 2ӛ7). 

Fyrstu ungar fundust í vettvangsferð 26. maí. 

Fjöldi varppara var 42 (2. tafla, 7. mynd). 

2. mynd. Grágæsarhreiður undir birkitré. Ljósm. 
Sunna B. Ragnarsdóttir, 26. maí 2025. 

Heiðagæs Anser brachyrhynchus  
Ein heiðagæs fannst við sniðtalningar 28. maí í votlendi austan Hundatjarnar. Ekki fannst hreiður á 

svæðinu en tegundin getur þó talist líklegur varpfugl í Krossanesborgum þegar fram líða stundir.  

 

Rauðhöfðaönd Anas penelope 
Fyrstu rauðhöfðarnir sáust 12. maí á Hundatjörn og Djáknatjörn. Fram eftir mánuðinum sáust pör 

og stakir steggir á tjörnum og í skurðum syðst í borgunum (9. mynd). Í talningum 12. amí sást einn 

steggur á Hundatjörn og tveir steggir á Djáknatjörn. Við talningu 31. maí voru fjórir steggir á 

Djáknatjörn en enginn á Hundatjörn. Varppör voru fjögur talsins (2. tafla).  

Stokkönd Anas platyrhynchos 

í talningu 12. maí sáust þrír steggir á Hundatjörn og einnig þrír steggir á Djáknatjörn. Eitt stokkandarpar 
sást á Djáknatjörn 15. maí og ein kolla með átta vel stálpaða unga sem líklega voru einnar til tveggja 
vikna gamlir, sem teljast verður snemmt (9. mynd). Í talningu 14. júní sáust tveir steggir á Hundatjörn 

og fjórir steggir ásamt einni kollu á Djáknatjörn. Varppör voru sex talsins (2. tafla).  

Urtönd Anas crecca 
Á Hundatjörn sáust tveir stakir steggir, annar 12. maí og hinn 31. maí. Á Djáknatjörn sáust þrír 

steggir og einn kvenfugl í talningu 12. maí, en í talningu 31. maí sást einn steggur á Djáknatjörn (9. 

mynd). Varppör voru fjögur talsins (2. tafla). 

Skúfönd Aythya fuligula 
Eitt skúfandarpar sást á Hundatjörn bæði 12. og 31. maí. Á Djáknatjörn sáust fjórir steggir og tvær kollur 
12. maí en þrír steggir og ein kolla 31. maí. Í talningu 14. júní sáust tveir steggir og ein kolla á Djáknatjörn 

(9. mynd). Fjöldi skúfandapara í Krossanesborgum gæti verið vanmetin þar sem tegundin verpir seint 

en áætlað er að varppör á svæðinu séu fjögur talsins (2. tafla).  

 

Óðinshani Phalaropus lobatus 
Þrír karlar sáust á Djáknatjörn í talningu 12. maí, fjórir í talningu 31. maí og tveir í talningu 14. júní. 

Varppör voru þrjú talsins (2. tafla). 

3.3 Sniðtalningar 

Alls voru 17 tegundir fugla skráðar við 

sniðtalningar dagana 25.ӛ29. maí. Ekki er gerð 
sérstök grein fyrir máfum sem sáust í 
sniðtalningum enda voru þeir einnig taldir úr 

fjarlægð, líkt og lýst er í aðferðakafla, sem gefur 

betri mynd af fjölda þeirra. Jafnframt hefur áður 
verið fjallað um fjölda og útbreiðslu andfugla og 
gæsa, þar sem fjöldi þeirra á tjörnum gefur betri 
mynd af fjölda fugla og tegunda en 

sniðtalningar. 

 
3. tafla. Fjöldi varpóðala 2025. 

Tegund Fjöldi varpóðala 

Tjaldur 8 

Heiðlóa 14 

Hrossagaukur 35 

Jaðrakan 11 

Spói 9 

Stelkur 4 

Brandugla 1 

Þúfutittlingur  31 

Steindepill 3 

Skógarþröstur 38 

Hrafn 1 

Snjótittlingur 1 

Tjaldur Haematopus ostralegus 

Tjaldar voru komnir í Krossanesborgir upp úr miðjum apríl. Alls voru átta pör með óðul og á fjórum 

þeirra sáust báðir einstaklingarnir (10. mynd). Fjöldi varppara var átta (3. tafla). 

Heiðlóa Pulvialis apricaria 

Í rjúpnatalningum 13. maí sáust fimm heiðlóur á óðulum en í sniðtalningum fundust alls 14 óðul 

(8. mynd). Eitt hreiður fannst með fjórum eggjum. Í Krossanesborgum verpa heiðlóur aðallega uppi 

á holtum eða í jöðrum þeirra, þar sem gróður er lágvaxinn. Fjöldi varppara var 14 (3. tafla).  

Hrossagaukur Gallinago Gallinago 

Alls fundust 35 óðul eða hreiður við sniðtalningar og í rjúpnatalningu fannst eitt hreiður (10. mynd). 

Meðalfjöldi eggja í hreiðri var 3,67 á tímabilinu 25.ӛ29. maí (staðalfrávik 0,5; n = 9). Hrossagaukar 

finnast víða um Krossanesborgir en í mestum þéttleika norðarlega á svæðinu. Fjöldi varppara var 

35 (3. tafla).  

 
3. mynd. Einkar vel falið hrossagaukshreiður. Ljósm. Sunna Björk 

Ragnarsdóttir, 28. maí 2025. 

Jaðrakan Limosa limosa islandica 

Við sniðtalningar fundust 11 óðul jaðrakana en ekkert hreiður fannst (11. mynd). Á fimm óðulum 

sáust tveir fuglar og var heildarfjöldi jaðrakana því 16 fuglar. Tegundin finnst fyrst og fremst í 

votlendi á svæðinu en almennt verpir hún í fjölbreyttu gróðurlendi. Heildarfjöldi varppara var 11 

(3. tafla).  

Spói Numenius phaeopus 

Í rjúpnatalningu fundust fjögur óðul spóa en í sniðtalningum fundust níu óðul, þar af eitt óðal með 

tveimur fuglum (11. mynd). Í Krossanesborgum er algengast að finna óðul spóa á holtum og 

hálfgrónum melum. Heildarfjöldi varppara var fjórir (3. tafla) 

Stelkur Tringa tetanus 

Við rjúpnatalningar fannst eitt hreiður með fjórum eggjum. Við sniðtalningar fundust þrjú óðul 

nyrst í Krossanesborgum (11. mynd). Einn fugl sást í túnjaðri bæjarins Ytra-Krossaness og var hann 

talinn í fæðuleit fremur en á óðali. Fjöldi varppara var fjórir (3. tafla).  

Brandugla Asio flammeus 

Brandugla sást þrisvar sinnum við sniðtalningar, ávallt sunnarlega í borgunum þar sem hún sveif 

lágt yfir jörðu, greinilega í fæðuleit. Hugsanlegt er að um varpfugl sé að ræða en mjög erfitt er að 

staðsetja hreiður branduglu og því er ekki hægt að staðfesta varp. Tvö hreiður fundust í talningunni 

2018 og því sennilegt að varppar sé enn á svæðinu.  

Þúfutittlingur Anthus pratensis  

Í sniðtalningum fannst 31 óðal þúfutittlinga en þeir finnast nokkuð jafndreifðir yfir allt svæðið þar 

sem gróður er til staðar (12. mynd).  

Steindepill Oenanthe Oenanthe 

Í rjúpnatalningum sáust tveir karlfuglar á óðali og við sniðtalningar sáust þrír karlfuglar sýna 

óðalshegðun (12. mynd). Allir fuglarnir sáust á holtum, líklega mjög nálægt hreiðrum sínum sem 

oft er staðsett í sprungum á milli steina. Heildarfjöldi varppara var þrír (3. tafla).  

Skógarþröstur Turdus iliacus 

Í sniðtalningum fundust 38 óðul og/eða hreiður skógarþrasta (12. mynd).  Meðalfjöldi eggja var 4,4 

(staðalfrávik 0,55; n = 5). Tegundin finnst víðast hvar þar sem runna- og trjágróður er að vaxa upp. 

Heildarfjöldi varppara var 38 (3. tafla).  

Hrafn Crovus corax 

Hrafn með unga í hreiðri fannst 13. maí. Laupurinn var við Lónið vestan Lónsgerðis á hefðbundnum 

stað.  

Snjótittlingur Plectrophenax nivalis 

Einn snjótittlingur sást á óðali norðarlega í Krossanesborgum, rétt fyrir utan afmörkun 

fólkvangsins.  

 3.4 Talningar á máfum  

4. tafla. Máfar sem sáust við talningar 2025. 

Tegund Fjöldi  

Hettumáfur 209 

Stormmáfur 2 

Sílamáfur 23 

Silfurmáfur 85 

Svartbakur 4 

Hettumáfur Chroicocephalus ridibundus 
Hettumáfar voru taldir í Krossanesborgum 24. maí 2025. Tegundin verpir bæði við Hundatjörn og 

Djáknatjörn og sáu Sverrir Thorstensen og Eyþór Ingi Jónsson um talningar. Fuglar við Hundatjörn 
voru taldir af klöpp vestan við tjörnina og sáust alls 30 fuglar. Hettumáfar við Djáknatjörn voru taldir 

með flygildi og pör talin af myndum; alls sáust 313 fuglar (Sverrir Thorstensen og Eyþór Ingi Jónsson, 
óbirt gögn). Viðvistarstuðull gefur til kynna 18 pör við Hundatjörn og 191 par við Djáknatjörn (Ævar 
Petersen og Sverrir Thorstensen, 1993; 13. mynd). 

Stormmáfur Larus canus 
Einn fugl sást á þeim slóðum sem stormmáfsvarp var skráð árið 2018 (13. mynd). Annað verpandi par 
var staðfest 2. júní 2025 (Sverrir Thorstensen, dagbók). 

Sílamáfur Larus fucus 
Talin voru 23 hreiður sílamáfa í Krossanesborgum. Auk þess sáust fimm fuglar sem ekki voru staðfestir 

á hreiðri (13. mynd). Meðalfjöldi eggja í hreiðri var 2,33 (staðalfrávik 0,52; n = 6).  Sílamáfar virðast að 

miklu leyti hafa flutt sig út fyrir verndarsvæðið og finnast nú í mun meiri mæli bæði austan og vestan 
við friðlandið. Hreiður utan afmörkunar verndarsvæðisins voru ekki talin. Heildarfjöldi varppara var 23 
(4. tafla).  

Silfurmáfur Larus argentatus 
Við talningar fundust 85 hreiður silfurmáfa, þar af tvö með nýklöktum ungum (13. mynd). Meðalfjöldi 
eggja í hreiðri var 2,31 (staðalfrávik 0,48; n = 13). Heildarfjöldi varppara var 85 (4. tafla).  

Árið 2025 voru sett út fimm staðsetningatæki á silfurmáfa, svokölluð GPS/GSM-tæki, knúin áfram af 

sólarraflöðu og senda rauntímastaðsetningar í gegnum farsímakerfið (4. mynd). Gögnin veita 
nákvæmar upplýsingar um ferðir fuglanna og eru sérlega gagnleg til að meta hvar fuglarnir halda sig 
að vetrarlagi.  

 
4. mynd. Staðsetningtæki á silfurmáf sem sett var 

út í maí 2025. Ljósm. Gunnar Þór Hallgrímsson, 
31. maí 2025. 

Svartbakur Larus marinus 
Fjögur hreiður svartbaka fundust, þar af eitt með þremur eggjum. Alls sáust sex svartbakar á svæðinu 

(5. mynd og 13. mynd). Heildarfjöldi varppara var fjórir (4. tafla).  

5. mynd. Svartbakshreiður. Ljósm. Sunna Björk 

Ragnarsdóttir, 13. maí 2025. 

 3.5 Fuglar sem sáust en urpu ekki í fólkvanginum 

Straumönd Histrionicus histrionicus 
Straumendur sjást reglulega á Lóninu á vorin en hreiður hefur ekki fundist á svæðinu.  

Kjói Stercoraius parasiticus 
Stakir kjóar sáust nokkrum sinnum á svæðinu en voru þá á flugi út af svæðinu, líklega í fæðuleit.  

Kría Sterna paradisea 
Kríur sáust koma í fæðuleit að Djáknatjörn en flugu síðan út af svæðinu til norðurs.  

Stari Sturnus vulgaris 
Starar virðast sækja inn á svæðið í leit að fæðu, aðallega frá nærliggjandi byggð. Ekkert benti til þess 

að tegundin verpi á svæðinu.  

Auðnutittlingur Carduelis flammea 
Auðnutittlingar leita í æti í birkitrjám í fólkvanginum en ekkert hreiður fannst á svæðinu.  

3.6 Samanburður við fyrri talningar 

Sumarið 2025 fundust alls 25 tegundir varpfugla í fólkvanginum, sem er sami fjöldi og í síðustu 

talningu vorið 2018 (5. tafla). Ekki var um nákvæmlega sömu tegundir að ræða sem urpu innan 

fólkvangsins á þessum tveimur árum.  

5. tafla. Fjöldi varppara í Krossanesborgum árin 1998, 2003, 2008, 2013, 2018 og 2025. 

Tegund 1998 2003 2008 2013 2018 2025 

Flórgoði 0 0 0 0 1 1 

Álft 0 0 0 0 0 1 

Grágæs 1 4 10 24 34 42 

Rauðhöfðaönd 6 8 10 18 10 4 

Urtönd 5 0 3 2 3 3 

Stokkönd 9 9 3 7 9 6 

Grafönd 2 1 1 0 0 0 

Skúfönd 9 9 3 4 7 4 

Rjúpa 25 19 20 18 28 42 

Tjaldur 3 5 6 6 4 8 

Sandlóa 1 0 0 0 0 0 

Heiðlóa 20 25 20 18 10 14 

Lóuþræll 1 1 0 0 0 0 

Hrossagaukur 28 54 36 35 52 35 

Jaðrakan 26 27 25 24 17 11 

Spói 32 33 28 26 18 9 

Stelkur 9 9 10 7 8 4 

Óðinshani 1 4 2 2 5 4 

Kjói 1 1 1 0 0 0 

Hettumáfur  55 178 257 211 357 209 

Stormmáfur 10 11 18 23 1 2 

Sílamáfur 22 44 52 66 65 25 

Silfurmáfur 16 16 67 71 70 85 

Svartbakur 1 1 0 1 1 4 

Kría 55 178 68 0 0 0 

Brandugla 0 0 0 0 2 0 

Þúfutittlingur  20 29 14 28 39 31 

Maríuerla 1 1 0 0 1 0 

Steindepill 2 3 0 9 2 3 

Skógarþröstur 3 9 4 11 40 38 

Hrafn 0 1 0 1 0 1 

Auðnutittlingur  0 0 0 0 1 0 

Snjótittlingur  1 1 0 1 0 1 

Samtals 365 681 658 613 785 585 

Fjöldi tegunda 28 27 22 23 25 25 

 

Árið 2025 fundust alls 587 pör varpfugla í Krossanesborgum, sem jafngildir fækkun um 198 pör frá 
síðustu talningu árið 2018 (5. tafla). Munar þar mestu um fækkun hjá hettumáf og sílamáf. Jafnframt 
urðu breytingar á því hvaða tegundir fundust verpandi árið 2025 miðað við árið 2018. Auðnutittlingur, 

maríuerla og brandugla fundust ekki verpandi að þessu sinni en hrafn og snjótittlingur fundust aftur 

verpandi.  

Á tímabilinu 1998ӛ2025 hafa alls 33 tegundir fugla orpið í fólkvanginum og er meðalfjöldi varppara á 
talningaárunum 615 pör.  Sjö tegundir sem áður hafa orpið á svæðinu fundust ekki í varpi árið 2025 en 
það eru grafönd, sandlóa, lóuþræll, kjói, kría, maríuerla og auðnutittlingur. Allar þessar tegundir hafa 
verið sjaldgæfir varpfuglar á svæðinu frá upphafi talninga, að undanskilinni kríu sem var algengur 

varpfugl á tímabilinu 1998ӛ2008. 

Grágæs heldur áfram að fjölga í fólkvanginum og er varpið þéttast nyrst í borgunum. Áhugavert er að 

sjá grágæsir nýta sér runnagróður og tré til varps. Rauðhöfðaönd heldur áfram að fækka. Tegundin 
náði hámarki með 18 varppörum árið 2013 en árið 2025 var fjöldi varppara metinn fjögur pör. Skúfönd 
hefur fækkað lítillega, úr sjö pörum í fjögur. Hér þarf þó að hafa í huga að breyting á aðferðafræði, úr 
dósadrætti í sniðtalningar, getur hafa leitt til þess að fjöldi varppara sé vanmetinn hjá þessum 

tegundum. 

Rjúpur eru taldar árlega í Krossanesborgum sem hluti af vöktun rjúpnastofnsins. Talningar í 
fólkvanginum eru í góðu samræmi við talningar á nálægum svæðum. Árið  2025 var metár í fjölda 
rjúpna á Norðausturlandi sem líklegast má rekja til fækkunar í fálkastofninum vegna fuglaflensu.  

Þéttleiki karra í Krossanesborgum er sá mesti sem mælst hefur á nokkru talningasvæði á landinu.  

Tjaldi fjölgaði lítillega á svæðinu, úr fjórum varppörum í átta. Á árunum 2012ӛ2024 hefur tjaldi hins 
vegar fækkað um að meðaltali um 6% á ári á Suðurlandsundirlendinu og er því ánægulegt að sjá að sú 
þróun virðist ekki eiga sér stað í Krossanesborgum, þó hafa beri í huga mjög mikinn mun á sýnastærð 

(Pálsdóttir o.fl., 2025).  Heiðlóu fækkaði á milli talninga 1998ӛ2018 en fjölgaði lítillega á milli talninga 

2018 og 2025, eða um fjögur pör. Jaðrakan og spóa heldur áfram að fækka eða samanlagt úr 35 pörum 
niður í 20 varppör á tímabilinu 2018ӛ2025. Hrossagauki fækkaði um 17 pör frá 2018 og var árið 2025 
sambærilegur við árin 2008 og 2013. Einnig fækkaði varppörum stelks lítillega, úr átta pörum árið 2018 

niður í fjögur árið 2025, og varppörum óðinshana fækkaði úr fimm í fjögur. Varðandi allar tegundir 

vaðfugla þarf þó að hafa í huga, líkt og með endur og gæsir, að talningar á árunum 1998ӛ2018 voru 
framkvæmdar með ólíkum hætti en árið 2025, og því ekki hægt að tryggja að niðurstöður séu að fullu 
sambærilegar. 

Hettumáfar hafa verið taldir á fimm ára fresti í Eyjafirði frá árinu 1990. Á tímabilinu 1990ӛ2005 varð 

stöðug fækkun í firðinum í heild, úr 1709 pörum niður í 1085 pör. Um það leyti varð viðsnúningur og fór 

pörunum fjölgandi og árið 2020  var mesti fjöldi para talinn frá upphafi talninga (Sverrir Thorstensen 

o.fl., 2023). Þessi þróun gilti einnig um Krossanesborgir þar sem 357 pör voru skráð árið 2018 (Sverrir 
Thorstensen og Þorsteinn Þorsteinsson, 2018). Milli talninga í Eyjafirði 2020 og 2025 var hins vegar mikil 
fækkun eða um 44% (Sverrir Thorstensen, óbirt gögn). Fækkun hettumáfa í Krossanesborgum fylgir 

þannig almennri þróun í Eyjafirði.  

Stormmáfar hafa verið taldir í Eyjafirði frá árinu 1980. Í talningu árið 2020 fundust fleiri varppör en 

nokkru sinni áður, eða 975, og jafnframt var þá skráð hæsta hlutfall nýrra varpstaða frá upphafi 

talninga (Ævar Petersen o.fl., 2022). Stormmáfum fækkaði skarpt í Krossanesborgum á milli talninga 
2013 og 2018, úr 23 pörum niður í eitt (Sverrir Thorstensen og Þorsteinn Þorsteinsson 2018). Árið 2025 

fundust tvö hreiður stormmáfa á svæðinu.  

Sílamáfum fækkað mikið milli talninga eða um 40 pör. Líklegast er ekki um eiginlega fækkun í 
stofninum að ræða heldur flutning á varpsvæðum þar sem mörg pör virðast hafa flutt sig út fyrir 

fólkvanginn, bæði til austurs og vesturs. Silfurmáfum hefur á hinn bóginn fjölgað innan 

Krossanesborga, um 15 pör milli talninga 2018 og 2025, sem líklega má rekja til þess að tegundin er 
síður viðkvæm fyrir umferð en sílamáfur. Svartbak fjölgaði einnig, úr einu pari upp í fjögur, sem er mesti 
fjöldi sem skráður hefur verið í fólkvanginum frá því að talningar hófust.  

Þúfutittlingum fækkað lítillega frá árinu 2018 sem var það ár sem mesti fjöldi verpandi þúfutittlinga 

hafði fundist á svæðinu. Fjöldi verpandi skógarþrasta var mjög sambærilegur milli talninga, eftir mikla 

fjölgun á milli talninga 2013ӛ2018, sem auðvelt er að tengja við vaxandi trjágróður á svæðinu. Fá pör 
hafa fundist af steindeplum og auðnutittlingum á svæðinu en fjöldi þeirra er ávallt nokkuð breytilegur 
á milli talninga.   

4 UMRÆÐUR 

Fuglalíf í Krossanesborgum er sem áður fjölbreytt og fjöldi og þéttleiki varppara mjög mikill, hvort sem 
miðað er við Eyjafjörð eða landið allt. Einkar áhugavert er að fylgst hefur verið með fuglasvæðinu í 
hartnært 30 ár og hófust fuglaathuganir á svæðinu áður en svæðið var friðlýst. Hér er því um að ræða 
einstakt vöktunarverkefni sem er til þess fallið að meta hvernig fuglalíf á afmörkuðu svæði breytist við 

friðun gegn beit og markvissa umferðarstýringu, jafnframt því sem umferð gangandi um svæðið hefur 

aukist verulega og gróðursamsetning tekið miklum breytingum.  

Vöktunin hefur leitt í ljós að breytingar hafa átt sér stað sem að mestu skýra með breyttu gróðurfari. Í 
stað mólendis er að vaxa upp kjarr- og skóglendi sem er kjörlendi fyrir aðrar tegundir fugla en áður. 

Þannig hefur fækkað tegundum sem kjósa opið land með lágum gróðri, s.s. heiðlóu og spóa, en í stað 

þeirra koma í auknum mæli inn tegundir sem nýta sér skóg og runna sem varpsvæði, sérstaklega 
spörfuglar á borð við skógarþröst.  

Í vissum tilvikum endurspeglar stofnþróun fuglategunda í Krossanesborgum þá þróun sem á sér stað 

um land allt. Þar má nefna fækkun heiðlóu, spóa og stelks, sem nú flokkast sem tegundir í nokkurri 

hættu (VU) samkvæmt válista fugla (Náttúrufræðistofnun, 2025). Þetta er uggvænleg þróun enda 
verpir stór hluti heimsstofna þessara tegunda á Íslandi og hvílir því sérstök ábyrgð á okkur að tryggja 
að hnignun þeirra haldi ekki áfram. Í tilviki svartbaks er þróun í fjölda varppara mun ánægjulegri í 

Krossanesborgum en á landsvísu. Tegundin er núna flokkuð sem tegund í bráðri hættu samkvæmt 

válista Náttúrufræðistofnunar þar sem svartbökum hefur fækkað um 84% á landsvísu á árunum 1987ӛ
2024 (Náttúrufræðistofnun 2025). Þrátt fyrir þessa mikla fækkun hjá fundust fjögur svartbakshreiður í 

fólkvanginum árið 2025. Í eldri talningum hefur aldrei fundist meira en eitt hreiður í talningu en árið 
2024 fundust þó þrjú verpandi pör sem bendir til þess að tegundin hafi náð góðri fótfestu á svæðinu 

(Sverrir Thorstensen, dagbók). 

Útbreiðsla framandi plöntutegunda í fólkvanginum hefur aukist verulega og hefur það haft áhrif á 

varpkjörlendi margra fuglategunda, sérstaklega fugla á borð við heiðlóu, spóa og jaðrakan sem reiða 
sig á opið land með lágum gróðri. Ef markmiðið er að náttúruleg framvanda gróðurs eigi sér stað í 
Krossanesborgum þarf að gæta þess að hamla útbreiðslu framandi gróðurs og uppræta þær. Þetta á 

sérstaklega við um lúpínu, skógarkerfil, stafafuru og alaskaösp (6. mynd).  

Fólkvangurinn Krossanesborgir er mikilvægt útvistarsvæði þar sem almenningur getur notið nálægðar 
við fjölbreytt fuglalíf. Mikilvægt er að svæðinu verði sinnt áfram, stígum viðhaldið til að stýra umferð 

6. mynd. Lúpína sem er farin að dreifa sér víða um borgirnar, alaskaösp sem er orðin um þrír metrar 

á hæð og víða má sjá sjálfsáða stafafuru í borgunum. Ljósm. Sunna B. Ragnarsdóttir 31. maí 2025. 



 
 

Fuglalíf Krossanesborga sumarið 2025 

17 

sem best og að lausaganga hunda verði áfram bönnuð að vernda fuglalífið. Akureyrarbær hefur staðið 

vel að því að viðhalda reglulegri vöktun á svæðinu sem hefur veitt mikilvægar upplýsingar um stöðu 
fuglastofna og áhrif friðunar á náttúru svæðisins. Mikilvægt er að þessari vöktun verði viðhaldið til 
framtíðar með úttektum í það minnsta á fimm ára fresti.  

7. VIÐAUKAR  

1. viðauki. Kort af útbreiðslu varpfugla í Krossanesborgum. 

 

 
7. mynd. Flórgoði, álft og grágæs. 

8. mynd. Rjúpa. 

9. mynd. Endur. 

10. mynd. Heiðlóa, hrossagaukur og tjaldur. 

11. mynd. Jaðrakan, spói og stelkur. 

12. mynd. Spörfuglar. 

13. mynd. Sílamálfur, silfurmáfur, stormmáfur og svartbakur. 

 

 

 


